
რა პრობლემებს აწყდებიან ქალები საქართველოში

საქართველოს პარლამენტში 22 ქალი და 128 კაცია. მათ შორის ქალი მინისტრი მხოლოდ 4.  ერთსა და იმავე პოზიციაზე, ქალის საშუალო ხელფასი, მამაკაცისაზე 35%-ით ნაკლებია. რატომ არ არის გენდერული ბალანსი დაცული საქართველოში და როდის ხდება ქალი ძალადობის მსხვერპლი?

“საქართველოში ქალები არასდროს იჩაგრებოდნენ. ბოლოს და ბოლოს ქალი გვყავდა მეფედ ჯერ კიდევ მე-12 საუკუნეში, მაშინ სად იყო ამერიკა და ევროპა.” ეს იქადაგა ერთ-ერთმა მოძღვარმა წმინდა ნიკოლოზის ეკლესიაში. მრევლი კი თანხმობის ნიშნად თავს უქნევდა.

სტატისტიკა კი სხვა რამეს გვაჩვენებს

გენდერულ დისბალანსს ვერ ხედავენ იმ ქვეყანაში სადაც 100 გამოკითხულიდან ყველა თანხმდება იმაზე, რომ ქალისთვის მთავარი დედობაა. და ეს იმ იშვიათი შემთხვევებიდან ერთ-ერთია, როდესაც ქართველების აზრი ორად არ იყოფა.

ეს ხდება იმ ქვეყანაში სადაც ერთსა და იმავე პოზიციაზე ქალების ანაზღაურება კაცების ანაზღაურებაზე 35%-ით ნაკლებია. სადაც 2016 წელს 32 ქალი მოკლეს, ამათგან 14 ოჯახის წევრმა. 2017 წელს 26-ს ქალს გამოუტანეს სასიკვდილო განაჩენი, ამათგან 14 კვლავ ოჯახის წევრმა მოკლა. 2018 წელს 11 ქალი მოკლეს, ამათგან 5 ოჯახის წევრმა.

გენდერულ დისბალანსს ვერც ქართულ ტრადიციულ სუფრებზე ხედავენ, მაშინ როდესაც მანდილოსნების სადღეგრძელოს ფეხზე წამომდგრები სვამენ.  პარალელურად კი იმავე ქვეყანაში ყოველი მე-7 ქალი ოჯახში ძალადობის მსხვერპლი ერთხელ მაინც გამხდარა. 5-დან 1 ქალი კი ამბობს, რომ სექსუალური შევიწყროვების მსხვერპლი ყოფილა. ქალების 9% კი სექსუალური ძალადობის მსხვერპლი ჯერ კიდევ ბავშვობაში გახდა. 

საქართველოში, სადაც ქალების 23%-სა და მამაკაცების 42%-ს მიაჩნია, რომ ცოლი ქმარს ნებისმიერ შემთხვევაში უნდა დაემორჩილოს. სადაც ქალების 22%-სა და მამაკაცების 31%-ს მიაჩნია, რომ ცოლის ცემა გარკვეულ ვითარებაში გამართლებულია.

სოციალური ქსელის საშუალებით ჩავატარეთ გამოკითხვა, სადაც გამოკითხულთა 78% საქართველოში გენდერულ დისბალანსს ვერ ხედავს. გამოკითხულთა უმრავლესობის პასუხებიდან ნათლად ჩანს, რომ ისინი ძალადობას მხოლოდ და მხოლოდ ფიზიკურ შეურაცხყოფასთან აიგივებენ.

რა არის ძალადობა?

„ძალადობის მსხვერპლი არასდროს არ ვყოფილვარ. გათხოვების შემდეგ სწავლის მიტოვება მომიწია, მაგრამ ეს საკუთარი სურვილით გადავწყვიტე და არავის არ დაუძლაებია. ჩემი მეუღლე მუშაობს, ბავშვს და ოჯახს კი დიდი დრო სჭირდება, ამიტომ გადავწყივე, რომ სახლში უფრო გამოსადეგარი ვიქნებოდი, ვიდრე სამსახურში.“ - მარი გოგიშვილი, 24 წლის.

ადამიანს არჩევანის თავისუფლება აქვს მაშინ, როდესაც ორი ან მეტი შესაძლებლობიდან თავად ირჩევს ერთ-ერთს. ხოლო მაშინ როდესაც შესაძლებლობების მრავალფეროვნება არ არსებობს,- არჩევანის თავისუფლებაც არ არსებობს.

„დახურულ პატრიარქალურ საზოგადიოებაში, როგორც წესი ადამიანს წინასწარ აქვს განსაზღვრული თავისი ადგილი. მაგალითად  ქალის როლად, ხშირად კი, მისი არსებობის ერთადერთ მიზნად შვილის გაზრდა და ოჯახის მოვლა მიიჩნევა. შესაბამისად ქალის სხვა ყველა სურვილი თუ მისწრაფება, როგორებიც არის განათლების მიღება, პროფესიის დაუფლება თუ სხვა მტრულ დამოკიდებულებას იწვევს და შესაძლოა რეპრესიებისა ან/და ანგარიშსწორების მსხვერპლიც გახდეს.“ -GDI-საქართველოს დემოკრატიული ინიციატივა. 

განათლება

ქალების 36% იღებს უმაღლეს განათლებას, მაშინ როცა კაცების მხოლოდ 28%.
უმაღლესი სასწავლებლის დამთავრების შემდეგ, ქალების დასაქმების რიცხვი უფრო ნაკლებია, ვიდრე კაცების. დასაქმებული ადამიანებიდან, ქალების 43% აქვს უმაღლესი განათლებ, ხოლო კაცების მხოლოდ 30%-ს.

მიუხედავად იმისა, რომ სკოლის დამთავრების შემდეგ, მდედრობითი სქესის წამრომადგენლების, უფრო დიდი ნაწილი აგრძელებს სწავლას უმაღლეს სასწავლებელში, გაეროს ფონდის კვლევის შედეგების მიხედვით, მათი დასაქმების ინდექსი, მნიშვნელოვნად ჩამოუვარდება მამაკაცებისას.

ოჯახი თუ კარიერა?

გაეროს ქალთა ფონდის 2018 წლის კვლევის მიხედვით 18+ ქალების 50% არ წარმოაგდნეს სამუშაო ძალას. დანარჩენი 50%-დან კი დასაქმებულია მხოლოდ 40%. შესაბამისად ქალების 60%-ს არ აქვს საკუთარი შემოსავალი, რაც თავისთავად ნიშნავს იმას, რომ ის სხვაზეა დამოკიდებული.

ერთსა და იმავე პოზიციაზე, ორი სავარაუდო კანდინდატიდან, რომელთაგან ორივეს იდენტური გამოცდილება აქვს, და განსხვავება მხოლოდ სქესშია, 4-მა კომპანიის უფროსმა გვიპასუხა, რომ მამაკაც კანდიდატზე შეაჩერებდა არჩევანს. მიზეზად კი მამრობითი სქესის სტაბილურობა დაასახელეს და განაცხადეს, რომ კაცს ოჯახი მუშაობაში უფრო ნაკლებად უშლის ხელს, ვიდრე ქალს. 

„სხვა თუ არაფერი, იმაში მაინც ვარ დარწმუნებული, რომ კაცი ორსულად ვერ დარჩება და არ მომიწევს მისთვის დეკრეტული შვებულების მიცემა.“ ამბობს ერთ-ერთი კომპანიის კადრების განყოფილების უფროსი.

ჩვენს მიერ გამოკითხული ადამიანებიდან, არცერთ მამაკაცს საკუთარი თავისთვის არ დაუსვამს კითხვა „ოჯახი თუ კარიერა?“ მაშინ როდესაც ქალების 60% ამბობს, რომ ამაზე ერთხელ მაინც უფიქრია.

„სტრუქტურა, რომელიც არსებობს საქართველოში მცხოვრები ადამიანების ირგვლივ, უკეთ არის მოწყობილი მამაკაცებისთვის, ვიდრე ქალებისთვის. ელემენტარულად არ არის ისეთი სისტემა, რომ ქალების უმეტესობას მშობიარობის შემდეგ არ უწევდეს კარიერის მიტოვება.“ მარი კურტანიძე, ქალთა უფლებების დაცვის ორგანიზაციის წევრი. 

გადაჭრის გზები
ექსპერტთა აზრით, განათლების სისტემაში ფუნდამენტური ცვლილებებია საჭირო, რაც გულისხმობს იმას, რომ გენდერული ბალანსის შესახებ ბავშვებმა ადრეულ ასაკში უნდა ისწვალონ. რაც აუცილებლად შეცვლის და დაამსხვრევს იმ სტერეოტიპებს, რომელიც დღეს ასე გავრცელებულია.

სკოლაში საგანი „მე და საზოგადოება“, რომელშიც ბავშვებს საზოგადოებრივი განათლება უნდა მიეღოთ და განსხვავებული სქესის, რასის, ორიენტაციისა და რელიგიის შესახებ უნდა ესწავლათ, დასაწყისშივე გამოუჩნდნენ მოწინაღმდეგეები და საგანი სახელმძღვანელოს შექმნამდე დაბლოკეს.

საქართველოში არსებობს პროფესიები, რომლებსაც სქესით განასხვავებენ. მაგალითად რთულია მამრობითი სქესის ძიძის მოძებნა, მაშინ როდესაც მშენებლობაზე მომუშავე ქალს ვერ იპოვით.
 
“ჩემი ცოლი მუშაობს სკოლაში მასწავლებლად. ჩემი აზრით ეს ქალისთვის ყველაზე კარგი სამსახურია, რადგან სახლის საქმეებში ხელი არ ეშლება. ოჯახსაც უვლის და თან კარიერაც აქვს.” ამბობს გიორგი.

უხილავი შრომა

მსოფლიო ბანკის შეფასებით, საქართველოს მთლიანი შიდა პროდუქტი 12%-ით უფრო დიდი იქნებოდა იმ შემთხვევაში, თუ დიასახლისები სახლებიდან გამოვიდოდინენ და მხოლოდ ოჯახისთვის არ იშრომებდნენ. 

დიასახლისი ხშირად იმაზე უფრო მეტს მუშაობს, ვიდრე ჩვეულებრივ დასაქმებული ადამიანი. ქალები საშინაო საქმეს კვირაში საშუალოდ 45 საათს უთმობენ. ეს ჩვეულებრივ სამუშაო განაკვეთზე 5 საათით მეტია. კაცები კი საშინაო სამუშაოს კვირაში მხოლოდ 13-14 საათს უთმობენ.  და მაინც, შრომითი ასაკის მოსახლეობაში, სქესთა შორის განსხვავება 27%-ს შეადგენს.

„მომწონს ის, რომ როცა არ უნდა მივიდე სახლში, დედა სულ სახლშია. ერთხელ სოფელში წავიდა 3 დღით და ეს არც მე და არც მამას არ მოგვეწონა.“ ამბობს ლუკა, 9 წლის. 


საკუთარი თავისთვის ცხოვრება თუ ცხოვრება სხვისთვის

NDI-ს კვლევის მიხედვით საქართველოს მოსახლეობის 65% ფიქრობს, რომ სკოლამდელი ასაკის ბავშვისთვის უკეთესია თუ დედა არ იმუშავებს. 
ჩვენს მიერ გამოკითხული ადამიანების სრული შემადგენლობას მამაკაცის დეკრეტზე წარმოდგენაც კი არ აქვს. 

მათი აზრით მამას ბავშვის მოვლა არ შეუძლია და ვერ ხედავენ საჭიროებას რატომ უნდა გავიდეს დეკრეტულ შვებულებაში, იმის მიუხედავად, რომ ამის კანონიერი უფლებაც და შესაძლებლობაც აქვს. სამაგიეროდ კი ხედავენ აუცილებლობას, რომ ბავშვი დედამ გაზარდოს და ამისთვის კარიერული წინსვლის რამდენიმე წელი დათმოს.

„თუ ოჯახში ერთმა უნდა იმუშაოს, მირჩევნია ეს ჩემი ქმარი იყოს. რადგან მას უფრო მეტი შემოსავლის შემოტანა შეუძლია, ვიდრე მე.“ ელენე ონიანი, 22 წლის.

NDI-ს კვლევის მიხედვით საქართველოს მოსახლეობის 55% ეთანხმება ფრაზას - „საქართველოში ქალები ვერ მიაღწევენ ისეთივე პროფესიულ წარმატებას, როგორც კაცები, რადგან ისინი პირველ რიგში ოჯახზე ზრუნვაზე არიან პასუხისმგებლები.“ აქვე არის მეორე კვლევაც, რომელიც ადასტურებს, რომ საქართველოს მოსახლეობის ნახევარზე მეტი, 77% ფიქრობს, რომ „ქალისთვის მარტო ცხოვრებას, ცუდი ქორწინება ჯობია.“ 

„ქმართან გაშორებას კატეგორიულად ეწინააღმდეგებოდა ჩემი ოჯახი. მე ჩემი შემოსავლის წყარო მქონდა და ამიტომ თამამად გადავდგი ეს ნაბიჯი. უკვე 5 წელია გაშორებულები ვართ, სახლში ყოველი მისვლის დროს კი მეზობლების თვალებს ვხედავ, რომლებსაც ძალიან აინტერესებთ რა ხდება ჩემს პირად ცხოვრებაში.“-ციცი ბუცხრიკიძე. 

ბიჭი გინდათ თუ გოგო?

კვლევამ აჩვენა, რომ პრობლემა მხოლოდ განათლება და სამუშაოს მოძიება არ არის. გენდერული ბალანსის დარღვევა ჯერ კიდევ ორსულობის დროს იწყება. NDI-ს კვლევის მიხედვით, კითხვაზე თუ ოჯახში მხოლოდ ერთი ბავშვია, რა სქესის აჯობებს, რომ იყოს? 3-ჯერ უფრო მეტი ადამიანის აზრით, მათთვის უფრო სასურველი სქესი-ბიჭია.

ჩემს მიერ გამოკითხული ადამიანების უმრვალესობაც სწორედ ასე თვლის და მიზეზად საქართველოს რეალობაში მამაკაცების უფრო მაღალ ეკონომიკურ შესაძლებლობას ასახელებენ და ამბობენ, რომ მამაკაცისთვის ცხოვრება უფრო მარტივია. 

[bookmark: _GoBack]„და რანაირად არ უნდა იყოს გენდერული დისბალანსი ქვეყანაში, როცა მომავალ დედას ურჩევნია, რომ ერთი შვილის შემთხვევაში ბიჭი ჰყავდეს?“
